
10 iyun 2018-ci il, bazar6
 � Şimali İtaliya şəhərlərində əvvəllər dəfələrlə ezamiyyətdə 

olmuşam. Milan, Verona, Simioni, Soave və Venetsiyanın gəzməli-
görməli yerləri ilə yetərincə tanışam. Hətta uzaq Murano və 
Burano adalarınadək gedib çıxmışam, oradakı orta əsrlərdən 
qalma sənət ənənələrinin bu gün necə sevə-sevə yaşadıldığının 
şahidi olmuşam. Bu ölkənin turizm sektorundan əldə etdiyi 
fantastik gəlirlərdən heyrətə gəlmişəm. Budəfəki səfərimiz isə 
heç zaman olmadığım və nə vaxtsa görmək arzusunda olduğum 
Cənubi İtaliya şəhərlərinə idi. 

Roma ilə tanışlıq

Bir neçə alim dostumla birlikdə 
YOCOCU  Beynəlxalq  Assosiasiyasının 
təşkilatçılığı ilə 22-26 may tarixlərində 
keçirilən YOCOCU – 2018 konfransının 
VI sessiyasına dəvət almışdıq. 

Dünyanın ən qədim şəhərlərindən 
hesab olunan Roma Latsio vilayətinin 
inzibati mərkəzi, İtaliya Respublika-
sının paytaxtdır. İtalyanlar onu “əbədi 
şəhər” adlandırırlar.  Tarixi mənbələrə 
görə, Romanın əsası eramızdan əvvəl 
753-cü ildə əfsanəvi Romul tərəfindən 
qoyulub və onun şərəfinə də adlandı-
rılıb.Romalılar öz şəhərlərinin adını 
həm də “ilahə” mənasında izah etməyə 
meyillidirlər.Aralıq dənizindən 27 
kilometr məsafədə, Abruzzen və Sabin 
dağları əhatəsindəki təpələr üzərində 
salınmış şəhər əvvəlcə Tibr çayının sol 
sahil boyunu əhatə edirdi. Sonradan 
çayın hər iki sahili boyunca böyüyüb 
artıb. Ümumi sahəsi 1300 kvadratki-
lometr, tarixi hissəsinin sahəsi isə 143 
kvadratkilometrdir. 

Roma eradan əvvəl VI əsrin sonun-
dan Roma quldarlıq respublikasının, 
eradan əvvəl I əsrdən etibarən isə Roma 
imperiyasının paytaxtı olub. 330-cu ildə 
imperiyanın paytaxtı Konstantinopola 
köçürüldükdən, 395-ci ildə imperiya 
parçalandıqdan və xüsusən də Qərbi 
Roma imperiyası süqut etdikdən sonra 
Roma uzun müddət tənəzzül dövrünü 
yaşayıb. Köçərilərin basqın və hücum-
ları, habelə Bizans müharibələri şəhəri 
dəfələrlə dağıntılara məruz qoyub.  
756-cı ildə Roma  Papa vilayətinin 
paytaxtı elan olunub. Beləliklə, o, bütün 
Qərbi Avropann dini-siyasi mərkəzinə 
çevrilib.

XV-XVI əsrlərdə coşqun inkişafa 
nail olan Roma bütövlükdə Avropa 
intibahının mərkəzinə çevrilib. Lakin 
1494-1559-cu illərdə davam edən İta-
liya müharibələri zamanı Roma Frank 
imperatoru Beşinci Karlın qoşunları 
tərəfindən dağıdılıb. XVIII əsrin sonu 
və XIX əsrin ortalarında isə yenidən 
dirçələrək Roma mədəni-siyasi mərkəzə 
çevrilib, 26 yanvar 1871-ci il tarixdə 
İtaliya krallığının, 1946-cı ildə monarxi-
ya üsul-idarəsinin ləğvindən sonra isə 
İtaliya Respublikasının paytaxtı elan 
olunub.

İtaliya üzərindən keçərkən təyyarə 
ekipajı sanki bilərəkdən aşağıdan uçur-
du ki, sərnişinlər bu yerləri səmadan 
da seyr edə bilsinlər. Adriatik dənizinin 
sahilləri boyunca qurunun dil-dil 
dənizin içərilərinə doğru girdiyini, 
adalar və yarımadalar üzərindəki irili-
xırdalı yaşayış məntəqələri elə ilk baxış-
dan Apenin yarımadasının şimalı kimi 
cənubunun da əhalinin kifayət qədər 
sıx məskunlaşdığından xəbər verirdi.  
Təşkilatçılar Romanın Leonardo da 
Vinçi Beynəlxalq Hava Limanında bizi 
qarşılayaraq şəhərə gətirdilər. Azacıq 
dincəldikdən sonra çıxdıq şəhərlə 
tanışlığa. Qeyri-iş günü olduğundan 
küçələrdə seyrəklik idi. Hiss olunurdu 
ki, hər kəs öz istirahətindədir. 

Hər kəsin Romada görmək istədiyi 
obyektlər içərisində Kolizeyin xüsusi 
yeri var. Elə biz də birinci olaraq oraya 
gəldik. Atalar necə də sərrast deyiblər: 
Yüz eşitməkdənsə bir dəfə görmək daha 
yaxşıdır. Bəli, barəsində çox eşitdiyimiz 
və çox oxuduğumuz Roma Kolizeyi-
nin əzəmətini duymaq üçün gərək onu 
öz gözlərinlə görəsən. Latın dilində 
“iri, nəhəng” mənası bildirən Kolizey, 
həqiqətən də, antik dünyadan miras 
qalmış ən möhtəşəm tarixi yadigarla-
rındandır. Qədim Roma amfiteatrı olan 
Kolizey eramızın 75-80-ci illərində inşa 
olunub. Dördmərtəbəli, ellips formalı bu 
nadir memarlıq qurğusunun uzunluğu 
190, eni 156 metr olmaqla təqribən 50 
min tamaşaçı tutumuna malikdir. Daş, 
kərpic və betondan istifadə olunmaqla 
inşa edilmiş Roma Kolizeyində 1970-ci 
ildə müəyyən bərpa işləri görülmüşdür. 

Biz oraya gələndə Kolizeyin 
ətrafında və içərisində bəlkə də 10 minə 
yaxın turist var idi. Hamı hər şeylə 
maraqlanır, xatirə şəkilləri çəkdirir, 
gördüklərini mobil telefonlar vasitəsilə 
tanış və dostlara ötürürdülər. İnsanlar 
qarşılaşdıqları ecazkar mənzərəyə o 
qədər aludə olmuşdular ki, Romanın 
qızmar Günəşinin istisi altında yanaraq 
qıpqırmızı pörtmələrinin belə fərqində 
deyildilər. 

Kolizeyin yanında diqqətçəkən 
tarixi tikililərdən biri də Romanın 
məşhur Zəfər tağıdır. Zəfər tağı 
barədə düşüncələrlə Forum ərazisinə 
daxil oluruq. Onun ərazisinin neçə 
hektar olduğunu deyə bilmərəm. Elə 
içərisindəki tikililərin sayı-hesabı da 
bilinmir. Deyilənə görə antik dünyanın 
ən möhtəşəm ticarət mərkəzlərindən 
olan Forum ərazisində sonrakı 
dövrlərdə yaşayış evləri tikilib. Lakin 
İtaliya hökuməti turizm əhəmiyyətini 
nəzərə alaraq, həmin yaşayış evlərinin 
köçürülməsi və ərazinin arxeoloji 
cəhətdən öyrənilməsinə qərar verib. 
Beləliklə də, uzun müddət torpaq 
altında qalan  tarixi-mədəni dəyərlər 
üzə çıxarılıb. Oradakı dik və ya yıxılmış 
vəziyyətdə olan nəhəng mərmər və 
qranit sütunları haradan gətiriblər, necə 
yonublar, hansı üsullarla tikintidə öz 
yerlərinə oturdublar?! Sirri-xudadır.

Forumun qərb qurtaracağında məşhur 
Trayan sütunu ucalır. Təqribən 20-25 metr 
hündürlüyü olan sütunun üzəri başdan-ba-
şa müxtəlif döyüş səhnələri ilə bəzədilib. 
Sütunun üstündə isə imperator Trayanın 
tunc heykəli durur.

Axşam yaşadığımız San-Lorenso 
məhəlləsində qarşımıza çıxan bir türk 
kafesində əməlli-başlı özümüzü tut-
duqdan sonra otelə döndük. Ertəsi gün 
bələdçimiz Covanni yenidən bizi Roma-
nın görməli yerləri ilə tanış etməkdə idi. 
O, bizi çox yerə apardı. Onların hamısı 
barədə söhbət açsam,  çox uzunçuluq 
olar. Ona görə də hələlik Romanın ən 
mühüm və yaddaqalan ünvanlarından 
bəhs etməklə kifayətlənirik. 

Əvvəlcə xalqımızın fəxri, ulu 
Nizaminin abidəsinin ziyarəti barədə. 
Abidə Romanın ən məşhur istirahət 
məkanlarından olan Borgezi parkının 
girəcəyində, Firdovsinin abidəsinin 
bir neçə metrliyində ucaldılıb. Parka 
gələn insanlar istər-istəməz Nizami-
nin abidəsinin yanından ötməlidirlər. 
Abidənin ətrafının səliqəli saxlandığı 
və orada rəngarəng gül-çiçək əkildiyi 
diqqət çəkir. Xatırladaq ki, on hek-
tarlarla əraziyə malik Borgezi parkı 
Romanın adlı-sanlı xeyriyyəçisi Borgezi 
tərəfindən salınıb. Ümumiyyətlə, Ro-
mada ayrı-ayrı imkanlı insanların şəxsi 
parklarının olması ənənəsi geniş yayılıb. 
Lakin İtaliya hökuməti Borgezi parkının 
xüsusi önəm daşıdığını əsas götürərək 
onu alaraq dövlətinki edib.

Borgezi parkında Avropa üçün 
xarakterik olan bütün ağac növlərinə rast 

gəlmək mümkündür. Amma orada ən çox 
gözə dəyən və turistlərə xüsusi olaraq 
təqdim olunan iri gövdəli, hündür boylu 
və qol-budaqlı propka ağaclarıdır. Park-
dakı heykəllərin sayı da çoxdur. Orada 
dünya klassiklərindən  tutmuş Romanın 
adlı-sanlı sakinlərinədək minlərlə insanın 
heykəli var. Parkın şimal qurtaracağı 
məşhur Roma terrası ilə bitir. Oradan isə 
az qala, bütün Roma görünür. Terrasdan 
pilləkənlərlə məşhur Del Pablo meyda-
nına enirik. Orada da özünəməxsus bir 
aləm hökmrandır.  Meydanın ayrı-ayrı 
hissələrində müxtəlif ölkələrdən olan 
turist dəstələri çalıb-oynayır.  Digər 
bir tərəfdə, insanlar hansısa kilsənin 
içərisində olan rəssamlıq muzeyi ilə 
tanışlıq üçün növbəyə durub. Biz isə vaxt 
darlığını nəzərə alaraq orada ləngimədən 
Vatikanla tanışlığa tələsirik. Günorta 
yeməyinin vaxtı olduğundan Vatikan 
divarları önündəki səs-küylü kafelərdən 
birinə giririk. Deyirlər yeməyə pizza və 
fetuçino var. Dünən pizza yediyimizdən 
fetuçino sifariş etdik. Dedik ki, qoy 
onun da tamını bilək. Amma kaş heç 
bilməyəydik... Tomatı, sarımsağı və 
istiotu bol olan alaçiy xəmir tikələrindən 
ibarət bu qeyri-adi xörəyi heç birimiz 
yeyə bilmədik.

Vatikan düşüncələri

Vatikan Roma şəhərinin qərb 
hissəsində, Monte-Vatikana təpəliyində 
yerləşən şəhər-dövlətdir. Roma katolik 
kilsəsinin siyasi, inzibati və ideoloji 
mərkəzi hesab olunur. Sahəsi 0,44 
kvadratkilometr, sərhədlərinin uzunlu-
ğu 2,6 kilometr, əhalisinin sayı isə bir 
neçə mindir. Vatikan teokratik  monar-
xiyadır.  Papa dövlətin başçısıdır. Onu 
kardinallar kollegiyası gizli səsvermə 
yolu ilə ömürlük seçir. Kardinallar isə 
Papa tərəfindən ömürlük təyin olunur. 
Vatikan dövlətinin müdafiə və mərasim 
funksiyaları rəsmən İsveçrə qvardiyası-
na həvalə olunmuşdur.

Tarixi qaynaqlardan bəlli olan 
odur ki, hələ İlk orta əsrlər dövründə 
Tibr çayı sahilindəki Vatikan təpəsində 
tikilmiş saray XIV əsrin sonlarından 
etibarən katolik kilsəsinə rəhbərlik edən 
şəxslərin daimi iqamətgahı funksiyası 
daşımışdır. 1870-ci ildə həm Roma, 
həm də kilsə vilayəti İtaliya dövlətinin 
tərkibinə qatılmaqla Papanın dünyəvi 
hakimiyyətinə son qoyulub. Belə olan 
halda Papa birləşmiş İtaliya dövlətini 
tanımaqdan imtina edərək özünü “Va-
tikan əsiri” elan edib. Yalnız 1929-cu il 
Lateran sazişləri ilə müqəddəs taxt-
tac ilə İtaliya hökuməti arasında 59 il 
davam etmiş münaqişəyə son qoyulub. 
Sazişə əsasən, Vatikan dövləti yaranıb, 
onun sərhədləri müəyyənləşdirilib və 
suverenliyi tanınıb.

Vatikan dünyada katolik dininin 
ideoloji mərkəzi hesab olunur. O, 
planetin müxtəlif guşələrində mövcud 
olan katolik hərəkatına daim dəstək 
verir.  Vatikan dövlətinin iqtisadiyyatı-
nın  əsası kapital qoyuluşlarından alınan 
gəlir və ianələrdən ibarətdir. Onun 
əsas kapitalı İtaliya iqtisadiyyatının 

maliyyələşməsinə yönəlib. Bundan 
əlavə onun ABŞ, İsveçrə, Böyük Brita-
niya, Fransa, İspaniya, Almaniya və La-
tın Amerikası ölkələrində də kapitalı və 
iri torpaq mülkləri var. Vatikan dövləti 
turizm və poçt markalarının satışından 
da böyük gəlir götürür.

Vatikanı Romanın digər məhəllə 
və kvartallarından hündür və əzəmətli 
qala divarları ayırır. Bu cırtdan dövlətin 
ərazisinə ayaq basarkən insanı ilk valeh 
edən çoxsaylı sıra sütunlarla əhatə olun-
muş oval şəkilli müqəddəs Pyotr mey-
danıdır. Meydanın 1657-63-cü illərdə 
Memar Cavani Bernininin layihəsi 

əsasında salındığı bildirilir. Meydanın 
qərb kənarında sütunlardan ibarət sıra-
nın bitdiyi yerdə dünyanın ən böyük, 
həm də ən əzəmətli katolik məbədi olan 
müqəddəs Pyotr kilsəsi durur. Kilsənin 
qarşısındakı meydanda insanların 
oturaraq Papanın müraciətlərini açıq 
havada birbaşa dinləməsi üçün minlərlə 
stul düzülüb. 

Sahəsi 15160 kvadratmetr, hündür-
lüyü 132,5 metr olan müqəddəs Pyotr 
kilsəsi aralarında Mikalencelo da olan 
tanınmış memarlar qrupunun  layihəsi 
əsasında 1506-1614-cü illərdə, yəni 108 
il ərzində inşa olunmuşdur. Vatikan, 
həm də dünyanın bir çox məşhur 
əlyazmalarının, o cümlədən “Kitabi 
Dədə Qorqud”un 6 boyunun və Şah 
İsmayıl Xətai “Divan”ının bu günədək 
qorunub saxlandığı elmi mərkəzdir. 
Müqəddəs Pyotr kilsəsinə və Vatikan 
sarayına giriş çox ciddi təhlükəsizlik 
tədbirləri ilə müşayiət olunur. Bəli, ora-
da həqiqətən çox ciddi surətdə qorunası 
dəyərlər olduqca çoxdur. 

Kilsənin içərisinə daxil olduqda 
insan özünü sanki real olmayan bir 
aləmdə hiss edir. İçəridəkilərin hamısı 
heyranlıqla, demək olar ki, hər şeyə 
baxır. İnsan zəkasının, insan əlinin və 
bir də çox böyük maliyyə yatırımlarının 
yaratmış olduğu bu qeyri-adi möcüzəni 
necə də heyrətlə seyr etməyəsən?! 
Amma tam səmimi deyirəm ki, mən 
nədənsə, bu möcüzəli aləmi axıradək 
diqqətlə seyr edə bilmədim.  Səbəb 
də o oldu ki, kilsəyə daxil olan zaman 
qəflətən rastlaşdığım bu əzəmətin arxa-
sında duran dəhşətli səhnələr bir anlığa 
gözlərimin önündə canlandı. Katolik 
kilsəsinin maliyyəsi, fitvası və mənəvi 
dəstəyi ilə uzun illər ərzində dünyada baş 
vermiş olan, elə bu günün özündə də baş 
verməkdə olan kataklizmlər, toqquşma-
lar, tökülən günahsız qanları deyirəm. 
Xocalıda günahsız insanları və südəmər 
körpələri kütləvi şəkildə soyqrımına 
məruz qoyan erməni  hərbiçilərinə 
sabiq Roma papası II İohan Pavelin 
gizli məktubunda onların “din uğrunda 
savaşdığı” bildirilir və üstəlik “imkan 
olarsa Xocalıya gəlib orada həlak olmuş 
erməni qardaşlarımın ruhu qarşısında baş 
əyəcəyi” vəd olunurdu. İlahi, bir gör bu 
nəhəngliyində Vatikan və onun başında 
duranlar nəyə və kimlərə xidmət edir?!

Neapol-Bakı qardaşlığı

İtaliyanın cənubunda, Adriatik 
dənizi sahilində, 1944 il bundan öncə 
Vezuvi vulkanının püskürdüyü Vezuvi 
dağının yaxınlığında yerləşən Neapol 
(italyanlar onu Napoli (yeni şəhər) ad-
landırırlar) şəhərinin əsası eradan əvvəl 
VII əsrdə yunanlar tərəfindən qoyulub. 
Eradan əvvəl VI-IV əsrlərdə Qərbi Av-
ropada yaranan İskit dövlətinin paytaxtı 
olub. Ötən əsrin 80-ci illərində şəhər 
ərazisində aparılan arxeoloji tədqiqatlar 
zamanı yer səthindən 7 metr dərinlikdə 
qədim şəhərin qalıqları  aşkar olunub. 

Neapolun ən çox diqqət çəkən və 
demək olar ki, oraya gələn turistlərin 
aparıldığı ünvan dəniz kənarındakı 

“Yeni Neapol qalası” adı ilə məşhur 
olan orta əsr qəsridir. Qəsrin küncləri 
oval formalı hündür bürclərlə tamam-
lanır.  Bu bürclər ilk baxışda Abşeron 
qalaları üçün səciyyəvi olan dairəvi və 
ya yarımdairəvi bürcləri xatırladır. Yəni 
Neapol da o cəhətdən bizim doğma 
Bakıya çox bənzəyir. Onu da xatırladaq 
ki, 1972-ci ildən Bakı və Neapol qar-
daşlaşmış şəhərlərdir. Bakıda Neapol, 
Neapolda isə Bakı küçələri mövcuddur.  
1975 və 1982-ci illərdə Bakıda Neapol 
günləri, 1977 və 1983-cü illərdə isə 
Neapolda Bakı günləri qeyd olunub. 
Plebisit meydanı və San-Fransisko Polo 

kilsəsi də Neapolda turistlərin daha çox 
maraq göstərdiyi yerlərdir.

Ətraf ərazisi ilə birlikdə 3 milyona 
yaxın əhalisi olan Neapol böyüklüyünə 
görə Roma və Milandan sonra İtaliya-
nın üçüncü şəhəridir. Ölkənin mühüm 
hərbi-dəniz bazaları Neapol ətrafında 
cəmlənib. Orada qara metallurgiya, 
maşınqayırma, neft emalı, elektronika, 
kimya, toxuculuq, yeyinti sənayesi 
geniş inkişaf edib. 

Neapol metrosu haqqında ayrı-
ca danışmağa dəyər. Həqiqətən çox 
möhtəşəm bir nəqliyyat kompleksidir. 
Metronun Neapol dəmir yolu vağzalı ilə 
qoşa olan 5-6 mərtəbədən ibarət stan-
siyası konstruksiya etibarı ilə bir növ 
Brüsseldəki atom muzeyini xatırladır. 
Şəhərin küçə və meydanlarından fərqli 
olaraq, metro stansiyaları və qatarlar 
son dərəcə təmiz və səliqəli saxlanılır.

Neapolda bələdçimiz Tereza 
xanımın bizə ilk xəbərdarlığı,– “çanta-
larınızı qoruyun, bura o qədər də sakit 
şəhər deyil,– deməsi oldu. Axşamçağı 
və gecələr  Neapol küçələri xüsusilə 
qorxulu təsir bağışlayır. Şəhərin yamac 
ərazidə yerləşən qədim hissəsində (biz 
oradakı “Avropa” otelində gecələməli 
olduq) gecə yarısınadək içkili-nəşəli 
gənclərin bir-biri ilə ucadan danışması, 
mübahisə etməsi, arabir də ordan-bur-
dan atışma səslərinin eşidilməsi orada 
kriminogen  elementlərin kifayət qədər 
fəal olduğundan xəbər verirdi.

Qədim Pompey

Eramızın 74-cü ilində Vezu-
vi dağında püskürən vulkanın külü 
və lava kütləsi altında qalan Qədim 
Pompey şəhəri Neapol yaxınlığında 
yerləşir.  Maraqlıdır ki, qalın kül və lava 
örtüyü altında qalan Qədim Pompeyin 
qalıqları 1639 il sonra – yəni 1713-cü 
ildə təsadüfən aşkara çıxmış və yalnız 
bundan sonra arxeoloqlar tərəfindən tam 
olaraq təmizlənərək olduqca cəlbedici 
turizm obyektinə çevrilmişdir.  Biz Ne-
apoldan oraya qatarla getdik. Təqribən 
40 dəqiqəlik yoldur. Saat 10 radələrində 
Yeni Pompey dəmir yolu stansiyasından 
başlayaraq turistlərlə dolu küçələrindən 
keçərək Qədim Pompeyin giriş qapısına 

çatdıq. Adama 15 avroluq bilet alaraq 
qədim şəhər ərazisinə keçdik. İlk tanış-
lıq Pompey Kolizeyi ilə oldu. Müasir 
futbol stadionlarını xatırladan Pompey 
Kolizeyi, demək olar ki, dağıntıya 
məruz qalmayıb. O, Roma Kolizeyindən 
bir qədər geri qalır və daha çox 
möhtəşəmliyi baxımından Şimali 
İtaliyadakı Verona Kolizeyinə bənzəyir.  
Ümumiyyətlə, kolizeylər Qədim Roma 
üçün çox səciyyəvi olub. İmperiyanın, 
demək olar ki, hər tərəfində tikilmiş 
bu nəhəng tamaşa meydanı qurğuları 
əsasən qladiator döyüşlərinə səhnə olub. 
Bu döyüşlər öz məzmunu, əhatə dairəsi 
və tamaşaçı marağı baxımından çox-çox 
sonralar meydana gələrək kütləviləşən 
Olimpiya hərəkatı və dünya çempionat-
ları qədər maraqlı olub. 

Kolizeylə tanışlıqdan sonra qədim 
Pompeyin küçə və meydanlarını dolaş-
mağa başladıq. Adam bilmir ki, qarşı-
dakı dördyol ayrıcından sonra 66 hek-
tardan çox ərazisi olan bu şəhərin daha 
hansı küçəsinə, daha hansı meydanına 
səyahət etsin.  Yəni, sağa da, sola da, 
cənuba, yaxud şimala doğru, bir sözlə 
hansı tərəfə istiqamət alsan, hamısı ta-
rixdir. Maraqlıdır ki, Pompeyin başdan-
başa iri daş döşənmiş küçələri nisbətən 
xırda ölçülü daşlarla hörülmüş çoxsaylı 
yaşayış binalarından daha cəlbedici 
görünür.  Fərdi və ictimai tikililərin 
bir çoxunun hətta divar bəzəkləri də 
günümüzə qədər qalmaqdadır. Görünür, 
romalılar indi olduğu kimi, elə iki min 
il bundan öncə də sənətə, xüsusən də 
rəssamlıq sənətinə çox önəm veriblər. 
Burada haşiyə çıxaraq onu da əlavə 
edim ki, indiki İtaliyanın, demək olar 
ki, bütün şəhərlərində küçələr boyunca 
yaşayış və ictimai binaların divarlarının 
müxtəlif rənglərdə olan və bizim üçün 
əcaib görünən təsvirlərlə “bəzədilməsi” 
çox moddadır. Maraqlıdır ki, şəhər 
təsərrüfatı və idarəçiliyinə aid qurum-
lar da buna çox dözümlü münasibət 
göstərməkdədirlər. Yəni, italyanların 
məntiqinə görə, bu da özünüifadənin bir 
formasıdır. Bu cür təzahürlər adda-bud-
da olsa da, arabir Bakı küçələrində də 
görünməkdədir. Amma heç istəməzdim 
ki, bizim insanlar özlərini ifadə etmək 
üçün belə üsullardan istifadə etsinlər. 
Çünki bizim ölkəmizdə özünüifadə 
üçün bundan qat-qat daha münasib 
imkan və variantlar mövcuddur.

Pompeyin görməli yerləri çoxdur. 
Əslində, bu qədim şəhərin hər tərəfi 

son dərəcə maraqlı və görməlidir, həm 
də digər peşə sahibləri ilə müqayisədə 
arxeoloq-alim və araşdırıcı jurnalist ola-
raq mənim üçün daha maraqlı idi. Odur 
ki, hər şeyi öz gözlərimizlə görmək 
həvəsi bizi şəhərin dərinliklərinə doğru 
çəkib aparmaqda idi. Maraq hissi və 
zövq müxtəlifliyi bizimlə olan digər 
həmkarlarımızın hərəsini bir tərəfə 
yönəltmişdi.

Qədim Pompeydə turistlər ancaq 
yolları, tikililəri seyr edə bilir. Arxeo-
loqların aşkar etdikləri çoxsaylı digər 
maddi-mədəniyyət nümunələri isə Nea-
pol muzeyinə verilib. Əfsuslar olsun ki, 
səfərimiz çərçivəsində Neapol muzeyi 
ilə tanışlığa fürsət olmadı.

Qədim Pompeylə tanışlıq məndə 

bəzi suallar da doğurdu. Məsələn, 
mənbələrdən və araşdırmalardan belə 
bəlli olur ki,  Pompey şəhəri Vezuvi 
vulkanının külü, tozu və lavası altında 
qalaraq tarix səhnəsinə keçib. Lakin 
müşahidələrim deməyə əsas verir ki, 
burada lava variantı bəlkə də istisna 
təşkil edir. Birincisi, Vezuvi dağı və 
vulkanın krateri şəhərdən kifayət qədər 
uzaqda yerləşir. Bu halda lava axınının 
bu dərəcədə geniş ərazini əhatə edərək 
bütövlükdə şəhəri basması o qədər də 
inandırıcı görünmür. İkincisi, həm də 
fikrimcə, ən ciddi arqument odur ki, 
Pompeydə heç bir tikilinin divarları 
lava axınının təsiri ilə bütünlüklə hansı 
tərəfəsə aşmayıb. Halbuki lava seli bi-
naların bir çoxunu yerlə-yeksan etməli 
idi. Pompeydə isə bunu təsdiq edən 
bir dənə belə görüntü yoxdur. Deməli, 
şəhər lava altında deyil, sadəcə Vezuvi 
vulkanının külü və toz-torpağından 
ibarət çöküntüləri altında qalıbmış.

Saat 14-15 radələrində Pompeyin 
baş meydanında idik. Adam orada 
bilmir nəyə daha çox baxsın, hansı 
tikintinin yanında və ya fonunda xatirə 
şəkli çəkdirsin. Sözün əsl mənasında, 
son dərəcə ecazkar bir aləmdir. Amma 
gəzməkdən o dərəcə yorulmuşduq ki, 
daha şəhərin digər kvartallarına doğru 
hərəkət etməyə taqətimiz qalmamışdı. 
Mən arada telefonumun yaddaşına 
baxdım. Saat 9-dan 15-dək nə az, nə 
çox, düz 21000 addım məsafə qət etmiş-
dim. Baxmayaraq ki, havada hərarətin 
birdən-birə 30 dərəcəyədək yüksəldiyi 
günəşli bir gündə, özü də mənim kimi 
açıq ürək əməliyyatı keçirmiş bir 
insan üçün bu qədər məsafə qət etmək 
tibbi baxımdan heç də məqbul deyildi. 
Amma, görünür, maraq və istək olan 
yerdə güc də tapılır. 

Gecikmiş nahar fasiləsini Yeni 
Pompeyin turistlərlə dolu kafelərindən 
birində yola verməli olduq. Əvvəlki 
günlərdə italyan pizzası yeməkdən 
bezdiyimdən o gün balıq sifariş 
etdim. Amma Adriatik dənizinin 
balığı da elə onların fetuçinosu kimi 
dadsız oldu. Axı Xəzər, Kür və Araz 
balığının dadına, tamına nə çatar?! 
Olmaz bizim mətbəxdən! Olmaz 
bizim ekoloji cəhətdən təmiz və 
sağlam nemətlərimizdən. Görünür, biz 
bütün bunların özünəməxsusluğunu 
və üstünlüklərini hələ də lazımınca 
dəyərləndirə bilmirik.

Matera – qədim və müasir 
mağaralar şəhəri

İtaliyanın cənub şəhərlərindən olan 
Matera dağətəyi ərazidə yerləşir və 
nisbətən mülayim iqlimi ilə seçilir.  Baz-
likata vilayətinin əsas şəhəri hesab edilən 
Materanın bir milyona yaxın əhalisi var.  
2019-cu il üçün Avropanın mədəniyyət 

paytaxtı seçilmiş Matera ərazisində 
hələ qədim daş dövründən başlayaraq 
yaşayış olduğu bildirilir. Şəhərin açıq 
səma altında nəhəng muzeyi xatırladan 
qədim hissəsindəki mağara-düşərgələr 
də bunu təsdiq edir. Maraqlı burasıdır ki, 
qayalarda yonulmuş mağaralar Matera-
nın qədim çağları ilə yanaşı, elə bu günü 
üçün də çox səciyyəvidir. Elə YOCOCU 
2018 konfransının VI sessiyasının açılış 
mərasimi də Kasa Kava adlı mağara-
salonda baş tutdu. Konfransı Mədəni 
İrsin Konservasiyasında Gənclər–YO-
KOKU Beynəlxalq Assosiasiyası, İtaliya 
Milli Tədqiqatlar Şurası Arxeologiya və 
Abidələr İnstitutu, Bazilikata Univer-
siteti və Kalabriya Universiteti təşkil 
etmişdilər. 

Konfransı giriş sözü ilə YOKOKU-
nun prezidenti Andrea Makkia açdı. 
İKKROM-un sabiq direktoru Stefano 
de Karo, İKOM-un vitse-prezidenti 
Alberto Qarlandini, Matera şəhərinin 
meri Rafaello de Ruqgieri giriş nitqi 
söylədilər. Sonra “Mədəniyyətin 
paylaşılmasında inklüziv muzeylər” 
mövzusunda “dəyirmi masa” keçiril-
di. Dünyanın 25 ölkəsindən 300 alim 
və tədqiqatçının qatıldığı konfrans-
da “Mədəni irs və muzeylər: ənənə 
və innovasiya arasında əlçatımlıq”, 
“Təhsil və mədəni irs”, “Mədəni irsin 
konservasiyasının metodologiyası və 
materialları sahəsində yeni texnologi-
yalar”, “Arxeometriya və mədəni irs”, 
“Arxeoloji irs: arxeoloji abidələri qoru-
madan dəyərləndirməyə”, “Memarlıq 
irsi: təcrübə, dəyərləndirmə və bərpaya 

yanaşma metodları”, “Təbii riskin 
azaldılması və mədəni irsin qorunması” 
üzrə bölmələrdə məruzələr dinlənildi.  
İki gün davam edən sessiyada dünyanın 
müxtəlif ölkələrindən olan çoxsaylı 
alimlər arasında Azərbaycandan gəlmiş 
12 nəfər elm adamı var idi.  AMEA-nın 
müxbir üzvü Vəli Əliyevin, Texniki 
Universitetin professoru Şikar Qasımo-
vun, Memarlıq və İncənət İnstitutunun 
direktor müavini, professor Kübra 
Əliyevanın, Miras İctimai Birliyinin 
rəhbəri, tarix üzrə fəlsəfə doktoru Fariz 
Xəlilinin, Mədəniyyət və İncəsənət Uni-
versitetinin müəllimi, sənətşünaslıq üzrə 
fəlsəfə doktoru Günəl Seyidəhmədli 
və qeyrilərinin çıxışları da iştirakçılar 
tərəfindən maraqla qarşılandı. Lakin 
sessiyanın materialları nəşr olunduğun-
dan bu barədə ətraflı bəhs etməyə lüzum 
görmədik. 

Konfransda, həmçinin İran, Suriya 
və Gürcüstanın mədəni irsi ilə bağlı xü-
susi təqdimatlar oldu. Suriyada davam 
etməkdə olan müharibənin mədəni irsin 
öyrənilməsinə və qorunmasına mənfi 
təsiri müzakirə olundu. Sonda növbəti 
konfransın Gürcüstan paytaxtında 
keçirilməsi barədə qərar qəbul olundu.

Sessiyanın gedişində professor K. 
Əliyevanın səhhətində müəyyən prob-
lem yarandı. Təşkilatçılar tərəfindən 
dərhal təcili tibbi yardım briqadası 
dəvət olundu. İlkin müayinədən sonra 
onu xəstəxanaya apardılar. Zəruri 
analizlər və həkim konsultasiyalarından 
sonra onu xəstəxanaya yerləşdirməli 
oldular. Bütün xidmətləri dərhal, özü 
də təmənnasız olaraq etdiklərinə görə 
Matera şəhər səhiyyəsinin, bütövlükdə 
İtaliya səhiyyəsinin başında duran 
insanlara, sözsüz ki, ən azı bir təşəkkür 
borcumuz var. Sağ olsunlar!

İtalyan soyuqqanlığı

Dünyanı gəzmək, görmək nə qədər 
maraqlı olsa belə, o, heç vaxt Vətən 
qədər əziz və cəlbedici ola bilməz. Elə 
biz də Romada, Neapolda, Pompey və 
Materada nə qədər gözoxşayan, həm 
tarixi, həm də müasir reallıqlarla tanış 
olsaq da, hər an ürəyimiz Vətən hissi 
ilə çırpınırdı. Biz əşyalarımızı yır-yığış 
edərək Bakıya dönməyə hazırlaşanda 
Matera da iyunun 2-də keçiriləcək 
özünün ənənəvi milli festivalına hazır-
laşırdı. Bu məqsədlə şəhərin küçə və 
meydanları al-əlvan bəzədilməkdə idi.

Siyasi böhran anlayışı ümumən 
İtaliya cəmiyyətinə yad olan bir 
məfhumdur. Amma orada olduğumuz 
günlərdə İtaliyadakı siyasi böh-
ran dünya gündəmini zəbt etmişdi. 
Əvvəlki illərdə çox asanlıqla koalisiya 
hökuməti qurmağa nail olan italyanlar 
bu dəfə Avropa Birliyinin tərəfdarı və 
əleyhdarlarının qarşıdurmasının nə ilə 

nəticələnəcəyini gözləmək zorunda 
idilər.  Ölkə faktiki olaraq hökumətsiz 
qalmışdı. Amma qəribədir ki, nə Roma, 
nə Neapol,  nə Pompey, nə də Materada 
ölkədə davam etməkdə olan hökumət 
böhranı sanki heç kəsi maraqlandı-
rırdı. Hərə öz işi-gücü ilə məşğul idi. 
Əlbəttə, siyasətlə hamı deyil, məhz 
siyasətçilərin məşğul olması daha yaxşı-
dır. Görünür, bu da İtaliya cəmiyyətinin 
özəlliyinin, daha doğrusu, yetkinliyinin 
göstəricisidir.  Bu barədə düşüncələrimi 
kağıza köçürərkən qeyri-ixtiyari olaraq 
Fridrix Engelsin İtaliyanın məşhur xalq 
qəhrəmanı Haribaldi ilə bağlı aşağıda-
kı qeydləri yadıma düşdü: “O, bütün 
Şimali İtaliyanı ələ keçirdikdən sonra 
öz tərəfdarları ilə birlikdə Romaya daxil 
oldu. Lakin heç yerdə izdiham görmədi. 
Hərə öz iş-gücündə idi. Heç kəsin nə 
Haribaldi, nə də onun adamlarına mara-
ğını hiss etmədi. Beləliklə, o, stansiyaya 
çatmış faytonçu kimi, yenidən gəldiyi 
yolla da geriyə döndü.”

Yazının əvvəlində qeyd etdiyim 
kimi, İtaliyanın şimal şəhərlərində 
dəfələrlə olmuşam. Cənubi İtaliya 
şəhərləri ilə tanışlıqdan sonra gəldiyim 
ən mühüm qənaət budur ki, İtaliya 
bütövlükdə çox yüksək inkişaf etmiş bir 
turizm ölkəsidir. Ölkənin milli gəlirinin 
olduqca əhəmiyyətli bir hissəsi məhz 
turizm infrastrukturunun payına düşür. 
Bəli, antik dövrdə və erkən orta əsrlərdə 
Roma imperiyası öz hərbi qüdrəti he-
sabına başqa ölkə və xalqların sərvətini 
talayaraq Roma, Milan, Venetsiya, Nea-
pol və çoxsaylı digər şəhərlərdə olduqca 
möhtəşəm infrstruktur yaradıb. Hansı 
ki, bu gün həmin infrastruktur ağıllı tu-
rizm siyasəti sayəsində ölkə büdcəsinə 
fantastik ölçüdə maliyyə gətirməkdədir. 
Bəli, olanlardan yeri və zamanı gəldikdə 
səmərəli istifadə etmək, bununla da 
yaxın və uzaq gələcək üçün təminat 
yaratmaq ancaq ağıllı və uzaqgörən 
xalqların işidir. Şükürlər olsun ki, biz 
azərbaycanlıların da elə italyanlar kimi, 
hər zaman o sıralarda olmamız üçün 
geniş resurslarımız var.

Qafar CƏBİYEV, 

